
ABSTRAK

Matlamat kajian ini adalah untuk melihat hubungan kebimbangan komunikasi dengan

komitmen terhadap organisasi di kalangan anggota polis pangkat rendah di Jabatan

Pengurusan Ibu Pejabat Polis Kontinjen Johor.  Objektif kajian adalah untuk mengenal

pasti tahap kebimbangan komunikasi dan komitmen terhadap organisasi, mengenalpasti

hubungan antara kebimbangan komunikasi dengan komitmen terhadap organisasi dan

mengenalpasti perbezaan kebimbangan komunikasi berdasarkan faktor demografi.  Soal

selidik yang digunakan dalam kajian ini adalah PRCA-24 dan Organizational

Commitment Questionnaire (Mowday, Porter and Steers, 1982).  Seramai 163 responden

terlibat dalam kajian ini.  Data dianalisis dengan menggunakan perisian Statistical

Package for Social Science (SPSS) versi 20.0. Skala likert digunakan untuk mengukur

tahap kebimbangan komunikasi dan komitmen terhadap organisasi. Hasil kajian

menunjukkan bahawa tahap kebimbangan komunikasi berada di tahap sederhana dengan

min adalah 2.87, manakala tahap komitmen pula berada di tahap yang tinggi dengan

nilai Min adalah 3.82.  Keputusan kajian menunjukkan bahawa terdapat hubungan

negatif signifikan antara kebimbangan komunikasi dan komitmen terhadap orgainisasi di

kalangan responden (r=-.515, p<0.000). Hasil kajian juga mendapati tidak terdapat

perbezaan kebimbangan komunikasi mengikut faktor demografi iaitu jantina, umur, taraf

perkahwinan dan tahap pendidikan, tetapi terdapat perbezaan berdasarkan faktor tempoh

perkhidmatan.

ABSTRACT

The main purpose of this study conducted is to identify the communication apprehension

and organizational commitment among low rank police personnel at Management

Department Police Headquarters of Johor Contingent.  The objective of this study are to

identified the level of communication apprehension and organizational commitment, to

determine the relationship between communication apprehension and organization

commitment and to examine the difference of communication apprehension based on the

demographics factors.  PRCA-24 and Organization Commitment Questionnaire

(Mowday, Porter and Steer, 1982) were used in collecting the data.  The total of

respondents involved in this study were 163. Besides that, the data have been analyzed

by using Statistical Package for Social Science (SPSS) software, version 20.0 and the

quantitative methodology was introduced in this study. The likert scale was being used

to measure the level of the communication apprehension and organizational

commitment. The findings of this study showed that the level of communication

apprehension was at moderate level with min 2.87, while organizational commitment at

the high level with min 3.82. The result reveal that there is negative significant

relationship between communication apprehension and organization commitment among

respondent (r=-.515, p<0.000). The result also show that there were no difference based

on demography factor such as gender, age, marital status and education level except

working experience.

BAB I

PENDAHULUAN

1.1 Pengenalan.

Kehidupan manusia tidak boleh lari daripada berkomunikasi.  Ini kerana manusia

perlu berkomunikasi bagi memenuhi tuntutan kehidupan mereka dalam menghadapi

pelbagai situasi samada menyampaikan atau menerima maklumat. Komunikasi ialah

perhubungan secara langsung atau menggunakan perantaraan seperti surat, radio, telefon

dan lain-lain antara penyampai dan penerima.

Sungguh pun komunikasi telah berlaku di mana-mana sahaja sejak berkurun lagi

dan terus berkembang serta maju dari zaman ke zaman sehinggalah ke zaman milenium

ini, namun masih terdapat manusia tidak mampu berkomunikasi dengan efektif dan ada

pula sesetengah individu itu bimbang dalam berkomunikasi.  Justeru itu, banyak kajian-

kajian lalu telah dilaksanakan bagi meneroka bidang komunikasi ini khususnya untuk

memperbaiki cara berkomunikasi dengan afektif.  Kajian ini memfokuskan sejauhmana

terdapat hubungan antara kebimbangan komunikasi dengan komitmen terhadap

organisasi.  Selain ingin melihat tahap kebimbangan komunikasi dan komitmen terhadap

organisasi, juga melihat perbezaan kebimbangan komunikasi mengikut faktor demografi.

1.2 Latar Belakang Kajian

Komunikasi merupakan proses interaksi di antara manusia yang merangkumi

perbuatan menghantar maklumat dan proses untuk bertukar-tukar maksud supaya dapat

menghasilkan pemahaman. Menurut Che Siah (1994), komunikasi sebagai mekanisme

yang menyebabkan adanya hubungan antara manusia dan perkembangan semua lambang

fikiran bersama-sama dengan alat-alat yang menyiarkannya dalam ruang dan

merakamkannya dalam waktu.

Komunikasi organisasi merupakan medium perantara yang sangat penting antara

pekerja atasan dan pekerja bawahan dan memainkan peranan yang besar kepada sesebuah

organisasi untuk mencapai kecemerlangan. Komunikasi menjadi nadi yang

menggerakkan fungsi dan hala tuju sesebuah organisasi.  Keberkesanan komunikasi dan

keberkesanan organisasi mempunyai hubungan yang rapat dan saling mempengaruhi.

Menurut Harcourt, Krizan dan Merrier (1996) seseorang pengurus menghabiskan 95

peratus daripada masa bekerja mereka untuk berkomunikasi, manakala pekerja bawahan

pula menggunakan 60 peratus daripada kerja untuk tujuan tersebut.  Ini menunjukkan

proses komunikasi dalam organisasi boleh melibatkan setiap anggota organisasi.

Komunikasi merupakan aktiviti yang paling utama dilakukan semasa waktu kerja

kerana setiap individu dalam organisasi sentiasa berkomunikasi antara satu sama lain

bagi menyampaikan dan menerima maklumat. Komunikasi ini berlaku dalam berbagai-

bagai situasi seperti dalam mesyuarat, perbincangan kumpulan, pengucapan, perbualan

telefon atau perbualan tidak formal.  Kebolehan menyampaikan maklumat yang berkesan

oleh anggota organisasi ini sangat penting bagi menentukan pencapaian matlamat

organisasi. Sebaliknya ketakutan untuk berkomunikasi oleh anggota organisasi boleh

memberi kesan negatif kepada pencapaian halatuju organisasi.

James McCroskey (1977) memperkenalkan konsep kebimbangan berkomunikasi

yang pada awalnya merujuk kepada situasi takut atau risau untuk berkomunikasi secara

lisan akibat pelbagai punca seperti keturunan, sikap, persekitaran dan lain-lain lagi.

Menurut nya lagi, konsep kebimbangan berkomunikasi kemudian berkembang menjadi

tahap ketakutan atau kerisauan dialami individu berkenaan berkaitan dengan komunikasi

sebenar atau komunikasi yang dijangkanya dengan orang lain. Oleh itu staf yang

mempunyai tahap kebimbangan yang tinggi ini lebih suka memilih mendiamkan diri

daripada berkomunikasi dengan rakan sekerjanya (Harville, 1992). Ini boleh

mengakibatkan prestasinya dan prestasi organisasi terjejas.  Sebaliknya, mereka yang

tahap kebimbangan rendah cenderung dalam aktiviti komunikasi yang lebih produktif.

Secara tidak langsung memberi kesan positif kepada prestasinya dan prestasi organisasi.

1.3 Penyataan Masalah

Sistem komunikasi pada hari ini semakin berkembang dan matang, namun masih

terdapat manusia yang tidak mampu berkomunikasi dengan baik dan ada yang berasa

bimbang untuk berkomunikasi. Terdapat begitu ramai pekerja-pekerja dari pelbagai

kategori pekerjaan di pelbagai organisasi bimbang untuk berkomunikasi sama ada dengan

rakan sekerja, penyelia apatah lagi dengan ketua atasan mereka. Ini seperti ditemui

dalam kajian-kajian lalu samada terhadap pelajar (peringkat tinggi, menengah dan

rendah), pekerja-pekerja kolar biru, jururawat-jururawat, pengurus, guru, kakitangan

kerajaan bukan beruniform dan pekerja swasta.  Misalnya kajian Nik Hasnaa (2006) yang

mengkaji kebimbangan komunikasi ini dalam kalangan pelajar universiti, Beck (2010)

yang mengkaji dalam kalangan pengurus dan Byron (2005) yang mengkaji di kalangan

pekerja kilang.  Hasil-hasil kajian ini menunjukkan kebimbangan berkomunikasi

sememangnya wujud dan memberi kesan terhadap prestasi responden.

Pasukan polis juga mementingkan komunikasi yang efektif supaya anggota polis

dilihat lebih profesional dalam memberi perkhidmatan kepada masyarakat.  Justeru,

dalam organisasi beruniform seperti organisasi PDRM, kebimbangan berkomunikasi

turut berlaku.  Komunikasi dalam pasukan polis berlaku secara komunikasi sehala dari

atas ke bawah.  Akibatnya mewujudkan komunikasi yang berpegang pada konsep ‘yes

sir’. Mereka ini lebih bersifat berdiam diri, kurang bertanya, tidak mahu bertanya, segan

hendak bertanya dan berpegang pada konsep `yes sir’ semasa menjalankan tugasnya.

Situasi ini wujud disebabkan oleh kurangnya medium atau ruang untuk bertanya, peluang

bertanya yang terhad atau bimbang dianggap negatif oleh pegawai atasan jika banyak

bertanya atau mempersoalkan arahan yang diberi. Secara tidak langsung kelemahan

struktur berkomunikasi akan memberi kesan negatif kepada ketaatan mereka kepada

organisasi.

Justeru itu, tendensi melakukan kesilapan semasa menjalankan tugas adalah

tinggi.  Sikap ‘yes sir’ dalam melaksanakan tugas telah mengurangkan peluang staf

bertanya lebih lanjut perkara-perkara yang kurang difahami atau inginkan penjelasan

lanjut sesuatu perkara itu. Dengan lain perkataan, amalan komunikasi sehala dalam

pekerjaan berunifom telah menghadkan peluang anggota polis berkomunikasi secara

terbuka.  Sejauhmana benarnya pernyataan ini, inilah yang ingin dijawab menerusi kajian

ini.

Kajian-kajian lepas menemui keputusan yang menunjukkan bahawa komunikasi

mempunyai hubungan yang signifikan dan positif dengan komitmen terhadap organisasi.

Misalnya kajian Pace dan Faules (dalam Sharifah Baharum, 2006), telah menemui

keputusan yang menjelaskan bahawa komunikasi dua hala jenis terbuka, jelas dan saling

mempercayai mempengaruhi darjah komitmen seseorang pekerja terhadap organisasinya.

Ini kerana apabila seseorang pekerja menerima maklum balas yang positif tentang

pekerjaan dan prestasinya, seseorang pekerja itu akan mempunyai darjah komitmen atau

kejelekitan yang tinggi terhadap pekerjaannya dan organisasinya.

Masalahnya sekarang kajian-kajian lepas itu menumpu kepada pekerja yang tidak

beruniform misalnya kajian oleh Hasyim Fauze (2006) melibatkan pelajar universiti,

Beck (2010) di kalangan pengurus dan Brandal (2012) di kalangan pekerja swasta.

Pengkaji-pengkaji kurang meneroka sejauhmana masalah kebimbangan berkomunikasi

ini berlaku dalam kalangan staf beruniform seperti kajian ini dalam kalangan anggota

polis dan sejauhmana kebimbangan berkomunikasi anggota PDRM ini mempunyai

hubungan dengan komitmen terhadap organisasi.

Daripada perbincangan di atas pengkaji melihat kebimbangan berkomunikasi di

kalangan anggota polis perlu diberi perhatian serius.  Oleh yang demikian, pengkaji akan

membuat kajian berkaitan dengan tahap kebimbangan berkomunikasi di kalangan

anggota polis pangkat rendah dalam organisasi PDRM dan komitmen mereka terhadap

organisasi.

1.4 Persoalan Kajian.

i. Apakah tahap kebimbangan berkomunikasi di kalangan anggota polis

pangkat rendah di Jabatan Pengurusan Ibu Pejabat Polis Kontinjen Johor.

ii. Apakah tahap komitmen terhadap organisasi di kalangan anggota polis

pangkat rendah di Jabatan Pengurusan Ibu Pejabat Polis Kontinjen Johor.

iii. Adakah terdapat perbezaan kebimbangan berkomunikasi mengikut faktor

demografi iaitu berdasarkan jantina, umur, taraf perkahwinan, tahap

pendidikan dan tempoh perkhidmatan.

iv. Adakah terdapat hubungan yang signifikan antara kebimbangan

berkomunikasi dengan komitmen terhadap organisasi kajian.

1.5 Matlamat Kajian.

Mereka yang mengalami kebimbangan berkomunikasi cenderung menunjukkan

hubungan yang negatif dengan elemen-elemen seperti prestasi kerja, kepuasan kerja,

deskripsi kerja, kejelekitan dan komitmen kepada organisasi.  Oleh yang demikian

matlamat kajian ini adalah untuk mengenal pasti tahap kebimbangan berkomunikasi di

kalangan anggota polis, dan hubungan dengan komitmen kepada organisasi.

1.6 Objektif Kajian.

i. Untuk mengenal pasti tahap kebimbangan komunikasi  di kalangan

anggota polis pangkat rendah di Jabatan Pengurusan Ibu Pejabat Polis

Kontinjen Johor.

ii. Untuk mengenal pasti tahap komitmen terhadap organisasi di kalangan

anggota polis pangkat rendah di Jabatan Pengurusan Ibu Pejabat Polis

Kontinjen Johor.

iii. Untuk mengkaji perbezaan kebimbangan komunikasi mengikut faktor

demografi, jantina, umur, taraf perkahwinan, tahap pendidikan dan tempoh

perkhidmatan.

iv. Untuk mengkaji hubungan antara kebimbangan komunikasi dengan

komitmen terhadap organisasi.

1.7 Hipotesis Kajian

Kajian lalu menunjukkan terdapat perbezaan yang signifikan di antara

kebimbangan komunikasi berdasarkan faktor demografi. Teori komunikasi interpersonal

menyatakan interaksi dua individu bagi mencapai persefahaman dalam memberi dan

menerima maklumat seterusnya dapat membentuk perhubungan yang baik dan memenuhi

keperluan kedua-dua belah pihak.

Ho1 = Tidak terdapat perbezaan kebimbangan komunikasi berdasarkan faktor demografi

iaitu berdasarkan jantina, umur, taraf perkahwinan, taraf pendidikan dan tempoh

perkhidmatan .

Kajian-kajian lepas juga telah menunjukkan terdapat hubungan yang signifikan di

antara kebimbangan komunikasi dengan kepuasan kerja dan prestasi kerja.  Teori

komunikasi intrapersonal menyatakan bahawa seseorang individu akan membentuk

dirinya dalam konteks komunikasi diri agar dapat diguna pakai pada masa akan datang

apabila terikat kepada sesuatu pekerjaan dalam organisasi.

Ho2 = Tidak terdapat hubungan yang signifikan antara tahap kebimbangan komunikasi

dengan komitmen terhadap organisasi di kalangan anggota berpangkat rendah dalam

organisasi PDRM.

1.8 Skop Kajian

Kajian ini dijalankan di Jabatan Pengurusan Ibu Pejabat Polis Kontinjen Johor,

Johor Bahru. Pemilihan di Ibu Pejabat ini dilihat dari jumlah keanggotaan yang ramai,

mudah dikendalikan dan dapat menjimatkan masa. Dalam kajian ini, responden kajian

terdiri daripada anggota-anggota pangkat rendah berpangkat Sub Inspektor hingga Lans

Kopral.  Responden kajian ini telah berkhidmat lebih daripada 5 tahun dan kajian ini

melibatkan kedua-dua gender.

Kajian ini menumpukan kepada aspek kebimbangan komunikasi yang berlaku di

kalangan responden yang melibatkan aktiviti interaksi antara rakan sekerja, dengan

penyelia dan pegawai atasan, sama ada dalam situasi formal atau tidak formal.  Justeru

itu, kajian ini juga akan melihat kesan kebimbangan komunikasi yang dialami oleh

responden terhadap komitmen mereka kepada organisasi.  Teori-teori dan model

digunakan bagi membantu pengkaji membuat penyelidikan kebimbangan komunikasi.

1.9 Batasan Kajian

Lokasi kajian hanya tertumpu di Ibu Pejabat Polis Kontinjen Johor, dan kajian ini

tidak melibatkan lain-lain daerah polis di Kontinjen Johor.  Kajian ini hanya melibatkan

responden berpangkat Sub Inspektor hingga Lans Kopral dan tidak melibatkan pegawai

kanan polis.  Keputusan kajian adalah berpandukan kepada keputusan soal selidik yang

diedarkan.  Ketepatan dan kesahihan hasil kajian ini bergantung sepenuhnya kepada

kejujuran responden dalam menjawab soal selidik yang dikemukakan. Kajian ini hanya

memberi tumpuan kepada aspek kebimbangan komunikasi dalam mengkaji tahap

kebimbangan di kalangan anggota polis pangkat rendah.

1.10 Kepentingan Kajian.

Kepentingan kajian ini dapat dilihat dari dua perspektif iaitu perspektif organisasi

dan perspektif akademik.  Daripada perspektif organisasi, kajian ini sangat penting bagi

membantu pihak PDRM untuk mempertingkatkan lagi kualiti berkomunikasi di kalangan

pegawai dan anggota secara total dengan menyusun langkah-langkah dan pendekatan

bagi memperkukuhkan jati diri dan modal insan di kalangan staf dalam objektif dan hala

tuju yang hendak dicapai.  Diharapkan juga hasil dari kajian ini dapat mendedahkan

punca sebenar kegagalan berkomunikasi di kalangan anggota pangkat rendah dan

bagaimana cara mengatasinya.

Kepentingan dari sudut ilmiah pula, kajian ini membantu meluaskan pemahaman

dan pengetahuan pembaca terhadap kebimbangan komunikasi dan hubungannya dengan

komitmen terhadap organisasi.  Kajian ini juga penting untuk mengetahui tahap

kebimbangan komunikasi di kalangan anggota polis secara keseluruhan dalam organisasi

PDRM.

1.11. Definisi Konseptual

1.11.1 Kebimbangan Komunikasi

Kebimbangan komunikasi ialah keadaan kegerunan dan kebimbangan seseorang

ketika berkomunikasi. McCroskey (2005), mendefinisikan kebimbangan komunikasi

adalah merupakan satu perasaan ketakutan yang akan menyekat seseorang itu daripada

berinteraksi dengan orang lain dan memberi kesan negatif kepada seseorang itu

membiasakan diri mereka untuk bertanya, untuk mencapai kejayaan atau pun merasa

puas dengan kerja mereka.

Casado dan Dereshiwsky (2001) menyatakan definisi kebimbangan adalah rumit

dan ia berkemungkinan terdiri daripada gabungan beberapa karakter atau tingkah laku

yang boleh dikaji secara saintifik kepada suatu perasaan dalaman yang mustahil untuk

dicapai. Lader (1975), secara umumnya menggambarkan perasaan kebimbangan tersebut

sebagai sifat ketidakgembiraan yang semula jadi dan ia agak sinonim dengan rasa takut.

Keresahan atau kebimbangan membawa takrif sebagai satu keadaan di mana timbulnya

perasaan tidak selesa atau takut kerana mempunyai perasaan antisipasi terhadap sesuatu

keadaan yang mengancam (Koba, Ogawa, dan Wilkinson, 2000).

1.11.2 Komitmen Terhadap Organisasi

Menurut Kamus Dewan Edisi Ketiga (1996), menyatakan komitmen terhadap

organisasi sebagai sikap (pendirian atau perbuatan) yang memberikan sepenuh perhatian

dan sebagainya atau menunjukkan sokongan dan azam yang sepenuhnya kepada sesuatu

iltizam. Nurjehan (1997) pula menjelaskan bahawa komitmen sebagai kecenderungan

dalaman yang positif di mana seseorang pekerja yang komited dengan kerjayanya akan

berasa bangga dengan kerjaya yang diceburinya, akan menghadiri kerja tanpa ponteng,

mempertahankan organisasinya, bersedia berkongsi matlamat dan setia pada

organisasinya. Jain (1980), pula menyatakan komitmen adalah berpontensi bagi

mencapai semua objektif pengurusan kerja dan memperbaiki hubungan industri. Abd

Aziz Yusof (2000) menerangkan komitmen sebagai tahap iltizam pekerja terhadap

organisasi, memberi perhatian penuh kepada syarikat, menganggap syarikat itu milik

mereka.  Pekerja yang cenderung selalunya mempunyai komitmen yang sangat tinggi

terhadap organisasinya.

Menurut Goleman (1998), komitmen dari sudut organisasi sebagai satu reaksi

emosional.  Ia membawa maksud seseorang individu mempunyai hubungan yang kuat

kepada matlamat organisasi.  Individu yang setia dan taat kepada matlamat organisasi

bukan sahaja akan menjalankan tugasnya dengan sedaya upaya, malah mereka sudi

mengorbankan kepentingan diri apabila diperlukan demi kepentingan organisasi.  Justeru,

Balfour dan Wechsler (1990), menyatakan bahawa penyertaan juga telah dicadangkan

sebagai keadaan dalam membina komitmen terhadap organisasi

1.11.3 Polis

Anggota polis ertinya seseorang anggota polis DiRaja Malaysia ( Seksyen 2(1),

Akta Polis, 1967). Pegawai rendah polis ertinya seseorang pegawai polis daripada apa-

apa pangkat dari dan termasuk seseorang Sub Inspektor ke bawah hingga dan termasuk

seseorang Lans Kopral  (Seksyen 2(1), Akta Polis, 1967).  Pelantikan pegawai-pegawai

kanan dan pegawai-pegawai rendah polis adalah di bawah seksyen 5(1) dan (2) Akta

Polis 1967.

1.11.4 PDRM

Polis DiRaja Malaysia (PDRM) ialah pasukan polis Malaysia yang terdiri

daripada 111,450 orang pegawai dan anggota, dan beribupejabat di Ibu Pejabat Polis

Bukit Aman, Kuala Lumpur.  Pasukan berseragam ini adalah unik, terpusat dan berfungsi

bagi memelihara undang-undang dan ketenteraman, mengekalkan keamanan dan

keselamatan Malaysia, mencegah dan mengesan jenayah, menangkap dan mendakwa

pesalah-pesalah dan mengumpul risikan keselamatan.

1.12 Definisi Operasional

1.12.1 Kebimbangan Komunikasi

Kebimbangan komunikasi dalam konteks operasional bermaksud sikap bimbang

dan takut staf apabila berhadapan dengan sesuatu situasi dan kebimbangan ini telah

membawa kepada ketakutan untuk berinteraksi dengan rakan sekerja, penyelia, dan

pegawai atasan. Kebimbangan komunikasi memfokus kepada tahap seseorang anggota

polis samada tinggi, sederhana atau rendah.

1.12.2 Komitmen Terhadap Organisasi

Komitmen terhadap organisasi secara operasional dalam kajian ini merujuk

kepada tahap kesetiaan anggota polis pangkat rendah di Jabatan Pengurusan Ibu Pejabat

Polis Kontinjen Johor samada tinggi, sederhana atau rendah.

1.12.3. Polis

Dalam kajian ini anggota polis yang dijadikan responden adalah anggota polis

pangkat rendah berpangkat Sub Inspektor hingga Lans Kopral di Jabatan Pengurusan, Ibu

Pejabat Polis Kontinjen Johor.

1.12.4 Polis DiRaja Malaysia (PDRM)

Dalam kajian ini PDRM dirujuk kepada Ibu Pejabat Polis Kontinjen Johor yang

dijadikan latar belakang penyelidikan ini.

1.13 Kesimpulan

Secara keseluruhannya bab ini membincangkan tentang situasi kebimbangan

komunikasi di kalangan pekerja-pekerja dalam sesebuah organisasi dan komitmen

mereka terhadap organisasi. Kebimbangan komunikasi boleh memberi kesan positif

kepada sesebuah organisasi jika di manupulasikan dengan berkesan, begitulah

sebaliknya. Oleh yang demikian, kajian ini bertujuan untuk mengetahui tahap

kebimbangan komunikasi di kalangan anggota polis pangkat rendah dalam organisasi

PDRM dan komitmen mereka terhadap organisasi, dapat dijawab persoalan dan objektif

kajian dan seterusnya memberikan jawapan kepada hipotesis yang dibina.

